
Pengenalan
Sejak tahun 1964, MARDI telah memperkenalkan sebanyak 52 
varieti padi di Malaysia yang merangkumi 38 varieti padi biasa, 
empat varieti pulut, lima varieti padi wangi, dua padi warna, 
dua varieti padi toleran racun herba dan satu varieti hibrid. 
Kebanyakan varieti padi ini mendapat penerimaan yang baik 
oleh pesawah dan ditanam di kesemua jelapang padi utama 
termasuklah di kawasan luar jelapang. Secara amnya, varieti 
baharu yang diperkenalkan mempunyai beberapa ciri istimewa 
terutamanya hasil tinggi, aroma, kerintangan yang baik kepada 
penyakit dan perosak utama yang dapat memenuhi keperluan 
pesawah dan mengatasi permasalahan yang dihadapi oleh industri
	 Pada masa kini, lebih 95% kawasan jelapang padi utama 
ditanam dengan varieti moden yang dibangunkan oleh 
pembaikbaka tempatan di mana sebilangan besar varieti 
tersebut dibangunkan oleh MARDI. Setiap varieti baharu yang 
diperkenalkan mendapat sambutan yang menggalakkan oleh 
pesawah dan liputan penanamannya akan meningkat dari tahun 
ke tahun sehingga melebihi 90% seperti yang direkodkan pada 
varieti MR 84 dan MR 219. Namun demikian, penerimaan dan 
liputan varieti tersebut akan menurun apabila mulai rentan 
terhadap serangan perosak dan penyakit. Oleh itu, keperluan 
terhadap pembaikbakaan varieti baharu dengan objektif yang 
spesifik mampu memenuhi keperluan pesawah dan mengatasi 
masalah setempat adalah penting bagi memastikan kemampanan 
dan kelestarian pengeluaran beras negara. 

Objektif pembaikbakaan
Seperti pembaikbakaan tanaman lain, matlamat utama dalam 
pembaikbakaan padi adalah menghasilkan varieti yang berhasil 
tinggi yang sesuai kepada sasaran fiskal, memenuhi keperluan 
dari segi kualiti biji dan beras untuk pasaran tempatan, rintang 
kepada perosak dan penyakit yang dapat meminimumkan kos 
pengurusan serta bersesuaian dengan amalan agronomi dan 
pengurusan tanaman semasa.
	 Objektif pembaikbakaan berubah mengikut keadaan, 
bersesuaian dengan keperluan petani dan permasalahan semasa 
yang dihadapi dalam industri. Secara amnya, objektif yang diberi 
keutamaan dalam program pembaikbakaan ialah:
i.	 Tempoh matang yang singkat/matang awal, tidak sensitif 

fotokala dan sesuai ditanam dua kali setahun 

ii.	 Pokok rendah, tegak dan sesuai untuk kaedah tabur terus
iii.	 Potensi hasil tinggi
iv.	 Rintang kepada penyakit dan perosak utama
v.	 Biji dan beras berkualiti yang bersesuaian dengan pasaran 

tempatan
vi.	 Sesuai kepada persekitaran dan ekosistem yang spesifik seperti 

masalah tanah masam, saliniti, kemarau, titik panas perosak 
serta penyakit dan sebagainya 

Prosedur pembangunan dan perisytiharan varieti padi baharu 
MARDI
Pembangunan varieti baharu MARDI perlu melalui beberapa 
prosedur utama yang terdiri daripada penjanaan variasi dan 
pemilihan titisan mengikut ciri-ciri yang dikehendaki, penilaian 
varieti padi berpotensi untuk dikomersialkan dan pembiakan 
benih (benih baka dan asas) dan pengisytiharan. Prosedur ini 
bertujuan untuk memastikan pelaksanaan aktiviti pembaikbakaan 
adalah teratur dan mengikut garis panduan yang telah 
ditetapkan supaya varieti yang dihasilkan adalah berkualiti dan 
lebih sistematik.
	 Pelbagai kaedah seperti kaedah kacukan, aruhan mutasi sama 
ada menggunakan rawatan kimia atau radiasi, tisu kultur (anter 
kultur, kultur sel), gen transformasi dan teknologi padi hibrid 
boleh digunakan untuk menjana sesuatu varieti. Kaedah kacukan 
merupakan kaedah popular yang digunakan oleh pembaikbaka 
tanaman padi MARDI dan diikuti dengan proses pemilihan titisan 
bersegregasi menggunakan pelbagai kaedah pemilihan yang 
bersesuaian dengan objektif pembaikbakaan. Antaranya adalah 
pemilihan titisan tulen (pure line selection), pukal dan pedigri 
[Gambar 1 (a, b dan c)]. 
	 Titisan padi yang seragam perlu dinilai pada peringkat 
penilaian hasil (penilaian hasil awal dan penilaian hasil lanjutan). 
Antara kriteria utama yang dinilai adalah hasil, komponen 
hasil, kerintangan kepada perosak dan penyakit serta kualiti 
kimia-fiziko. Varieti yang terpilih daripada penilaian hasil 
lanjutan akan dimajukan ke percubaan multi lokasi [Gambar 1(d)] 
yang bertujuan untuk mendapatkan maklumat berkenaan 
interaksi dan kestabilan varieti tersebut terhadap pelbagai 
keadaan persekitaran terutamanya di jelapang padi utama. 
Selepas penilaian pada percubaan multi lokasi, varieti yang 
berpotensi seterusnya dimajukan pada penentusahan setempat 
dengan keluasan penanaman sekitar 0.5 – 1 ha yang bertujuan 
untuk menilai petonsi hasil suatu varieti berserta dengan pakej 
pengurusan agronomi. Selain itu, ia juga bertujuan untuk 
mendapatkan pandangan petani setempat terhadap varieti 
yang diuji. Untuk tujuan pengisytiharan, varieti yang terpilih 
akan ditanam pada peningkatan skala dengan keluasan melebihi 
1 ha dengan menggunakan pakej pengurusan agronomi yang 
disyorkan [Gambar 1(e)]. 

Gambar 1. Proses pembaikbakaan varieti varieti MARDI yang melalui pelbagai peringkat (a)
kacukan padi untuk menghasilkan benih F1, (b) pemilihan titisan segregasi pukal (filial F2) yang 
ditanam sekitar 3000 pokok per kombinasi kacukan, (c) titisan padi bersegregasi filial F3 – F5 
yang bertanda di lapangan untuk tujuan pemilihan pedigri titisan sehingga populasi seragam, 
(d) penilaian hasil varieti padi baharu yang dijalankan di dalam stesen penyelidikan dan (e) plot 
peningkatan skala varieti padi baharu di petak petani yang ditanam secara meluas yang melebihi 
1 ha

	 Bagi mendapatkan kelulusan untuk pengisytiharan, teknologi 
lengkap bagi varieti perlu dideklarasikan pada peringkat 
dalaman MARDI iaitu Jawatankuasa Pengurusan Penyelidikan 
dan Inovasi MARDI (JPPI), Jawatankuasa Teknologi MARDI 
(JPT) dan Jawatankuasa Pengurusan Korporat MARDI (JPKM) 
(Gambar rajah 1). Setelah mendapat kelulusan dalaman MARDI, ia 
seterusnya akan dibentangkan kepada Kementerian Pertanian dan 
Industri Makanan (MAFI) bawah Jawatankuasa Teknikal Bantuan 
Kerajaan Kepada Industri Padi dan Beras Negara (BKKIPB) dan 
Jawatankuasa Dasar untuk memutuskan kewajaran sesuatu baka 
itu diperkenalkan. 

Perkembangan pembangunan varieti MARDI
Penambahbaikan varieti tradisional (1915 – 1963)
Sebelum tahun 1960-an, pembaikbakaan padi tertumpu hanya 
kepada kaedah penulenan benih varieti popular tradisional yang 
ditanam oleh para pesawah. Kebanyakan varieti tradisional yang 
ditanam adalah sensitif terhadap fotokala, mempunyai tempoh 
matang yang panjang melebihi 140 hari dan penanamannya pada 
musim hujan sekitar bulan Julai/Ogos dan dituai pada bulan 
Januari/Februari. Dengan penambahbaikan sistem pengairan 
membolehkan penanaman padi di luar musim iaitu antara 
Febuari/Mac – Julai/Ogos. Namun demikian, penanaman masih 

(a)

(d) (e)

(b) (c)

memerlukan varieti tradisional yang kurang sensitif terhadap 
fotokala. Antara varieti tradisional yang mendapat penerimaan 
meluas dalam kalangan pesawah pada ketika ini ialah varieti 
Radin Kling. 
	 Penambahbaikan varieti tradisional yang lebih teratur 
bermula pada tahun 1915 yang dijalankan di Stesen Penyelidikan 
Titi Serong, Perak. Kemudian diikuti di Pulau Gadong, Melaka 
dan Telok Chengai, Kedah. Pembangunan varieti tertumpu kepada 
penilaian hasil varieti tempatan, penulenan benih dan pelaksanaan 
kacukan antara varieti padi tempatan. Antara varieti yang terpilih 
ialah Serendah Kuning 32, Serendah Kuning 52, Mayang Ebos, 
80, Radin China 4, Subang Intan 16, Subang Intan 117 dan lain-
lain. Selepas perang dunia kedua, program pembaikbakaan varieti 
digiatkan semula dengan penilaian varieti mengikut kesesuaian 
kawasan. Pada tahun 1956, varieti padi seperti Serendah Kuning 
3, 11 dan 23 diuji di Negeri Sembilan manakala Nanchin 39 dan 

Gambar rajah 1. Prosedur pembangunan varieti padi baharu MARDI

57 diuji di Melaka pada ketika itu yang mana perbezaan hasilnya 
ialah 15 – 18% berbanding dengan varieti bandingan. Pengenalan 
varieti mengikut kawasan juga dipraktikkan; misalannya varieti 
padi Mayang Ebos 80, Radin China 4 dan Intan 16 disyorkan 
penanaman di Perlis. Kawasan di utara Kedah pula disyorkan 
untuk varieti padi Radin Kling dan Mayang Ebos 80. Manakala 
Radin Goi dan Seraup Kechil 48 disyorkan di bahagian kawasan 
Selatan Kedah. Selain itu, di kawasan Tanjung Karang Selangor 
disyorkan untuk varieti Radin Kuning dan Kelantan pula 
disyorkan dengan varieti padi Anak Ikan. 

Pembaikbakaan varieti kurang sensitif kepada fotokala dan 
sesuai untuk penanaman dua musim (1951 – 1970)
Pembaikbakaan varieti memfokuskan kepada penghasilan varieti 
untuk penanaman dua musim setahun, tidak sensitif fotokala 
dan matang sekitar 150 hari. Penanaman padi pada musim luar 
mula dipelopori semasa pemerintahan Jepun di Tanah Melayu 
dengan kemasukan varieti-varieti daripada Taiwan seperti 
Ryushu, Pefifun, Gochisan dan Tai-Riubun. Selepas perang dunia 
kedua tamat, penanaman pada musim luar telah berkembang di 
kebanyakan kawasan di Malaya pada ketika itu. Pada Tahun 1950, 
FAO juga telah menganjurkan program yang dinamakan sebagai 
Skim Penghibridan Padi Antarabangsa. Bawah skim tersebut, 
kacukan antara spesies padi indica dan japonica telah dilaksanakan 
di CRRI (Central Rice Research Institute), Cuttack India dan 
benih F2 diedarkan kepada negara peserta masing-masing untuk 
pemilihan lanjut. Pada tahun 1951, benih F2 yang dikenali sebagai 
hibrid Cuttack telah dibawa masuk ke Malaya dan ditanam di 
Pulau Gadong, seterusnya dipindahkan ke Bukit Merah Pulau 
Pinang. Kriteria pemilihan untuk set hibrid Cuttack tertumpu 
kepada titisan yang tidak sensitif kepada fotokala dan matang 
awal, kualiti biji padi, respons yang baik terhadap input baja dan 
tahan rebah. Ini membawa kepada pengenalpastian 11 titisan 
DC (Double-cropping) yang dinamakan sebagai DC1 – DC11 yang 
terdiri daripada pelbagai kombinasi kacukan induk padi. 

Pembangunan varieti selepas penubuhan MARDI (sekitar tahun 
1970-an)
Pada awal penubuhan MARDI, kebanyakan bahan tanaman 
diwarisi daripada program pembaikbakaan yang dijalankan 
oleh Jabatan Pertanian Semenanjung. Program awal aktiviti 
pembaikbakaan yang dijalankan adalah menambah baik koleksi 
daripada IRRI seperti varieti IR8, melaksanakan kacukan baharu 
dan membawa masuk varieti daripada luar seperti Thailand, 
Filipina, Bangladesh, India, Taiwan, Indonesia dan Pakistan. 
Sekitar tahun 1970-an, kaedah penanaman secara mencedung 
tangan menggunakan kuku kambing dan membanting secara 
manual masih diamalkan. Varieti padi yang diperkenalkan juga 
bersesuaian dengan keperluan pada ketika itu seperti morfologi 
pokok yang tinggi, mudah relai yang sesuai untuk kaedah 

Jadual 1. Varieti padi yang telah diisytihar di Malaysia pada tahun 1964 – 2021

Bil. Varieti Tahun isytihar Hasil (t/ha) Matang 
(hari)

Panjang batang 
(cm)

1 Malinja 1964 4.0 147 94
2 Mahsuri 1965 4.0 138 104
3 Ria 1966 5.6 127 73
4 Bahagia 1968 5.5 145 97
5 Murni 1972 5.6 140 76
6 Masria 1972 4.4 126 68
7 Jaya 1973 5.0 127 74
8 Sri Malaysia 1 1974 5.5 145 90
9 Sri Malaysia 2 1974 5.0 130 74
10 Pulut Malaysia 1 1974 5.0 145 80
11 Setanjung 1979 6.0 142 86
12 Sekencang 1979 5.0 125 96
13 Sekembang 1979 5.8 146 86
14 Kadaria 1981 5.0 132 95
15 Pulut Siding 1981 3.5 143 115
16 Manik 1984 5.0 145 100
17 Muda 1984 5.5 135 91
18 Seberang 1984 5.5 133 85
19 Makmur 1985 6.5 140 90
20 MR 84 1986 6.2 137 83
21 MR 81 1988 6.0 137 84
22 MR 103 1990 6.3 140 140
23 MR 106 1990 7.1 140 75
24 Pulut Hitam 9 1990 4.7 136 79
25 MR 123 1991 6.8 120 64
26 MR 127 1991 7.2 128 85
27 MR 159 1995 5.4 140 92
28 MR 167 1995 6.0 132 72
29 MR 185 1997 7.6 119 83
30 MR 211 1999 7.5 100 70
31 MRQ 50 1999 4.5 123 65

(samb.)

membanting secara manual dan matang lewat (sekitar 130 – 150 
hari) dengan purata hasil sekitar 5 t/ha. Varieti padi pada era ini 
ialah Murni, Masria, Jaya, Sri Malaysia 1, Sri Malaysia II, Pulut 
Malaysia 1, Setanjung, Sekencang dan Sekembang (Jadual 1 dan 
Gambar 2). Varieti padi Sekembang juga dikenali sebagai MR 10 
yang merupakan antara varieti padi popular pada ketika itu. Ia 
dihasilkan melalui kacukan antara induk Seribu Gantang dan Ria 
163. Varieti ini diperkenalkan pada tahun 1979 untuk menangani 
masalah penyakit karah dan hawar seludang yang merupakan 
masalah utama pada waktu itu. 

Bil. Varieti Tahun isytihar Hasil (t/ha) Matang 
(hari)

Panjang batang 
(cm)

32 MR 219 2001 10.5 111 78
33 MR 220 2003 9.6 113 78
34 MRQ 74 2005 5.5 125 70
35 MR 232 2006 8.7 113 79
36 MR 220 CL-1 2010 7.2 105 77
37 MR 220 CL-2 2010 7.7   97 72
38 MR 253 2010 6.8 104 74
39 MR 263 2010 7.4 109 79
40 MRM 16 2010 4.5 110 78
41 MRQ 76 2012 5.5 117 78
42 MR 269 2012 9.9 109 83
43 MRIA 1 2013 3.0   95 99
44 MARDI 284 2015 9.2 108 82
45 MARDI SIRAJ 297 2016 8.9 110 76
46 MRQ 88 2016 5.0 125 68
47 MRQ 98 2018 5.7 122 69
48 MARDI Sempadan 

303
2018 10.0 106 92

49 MARDI Sebernas 
307

2018 10.1 110 114

50 Kadaria 1 2019 12.1 104 66
51 MRQ 104 (Kembang 

Sari)
2021 5.4 115 83

52 MR 315 (Seri Waja) 2021 9.0 109 82

Jadual 1. (Samb.)

Gambar 2. Antara varieti padi yang diperkenalkan pada tahun 1970-an

Varieti padi MARDI yang diperkenalkan sekitar tahun 1980 – 1990
Sekitar tahun 1980-an, penanaman secara dua musim mula 
diamalkan sejajar dengan penaiktarafan sistem pengairan. Varieti 
yang matang singkat mulai menjadi keutamaan dan bersesuaian 
dengan penggunaan jentuai pada masa tersebut. Antara varieti 
yang diperkenalkan pada ketika itu ialah Kadaria, Pulut Siding, 
Manik, Muda, Seberang, Makmur, MR 81 dan MR 84. Varieti MR 
84 merupakan antara varieti yang popular digunakan melebihi 
15 tahun di semua jelapang padi. Ia menjadi pilihan kerana ciri 
kerintangan terhadap penyakit karah dan sesuai digunakan untuk 
kaedah tabur terus dengan purata hasil sekitar 6 t/ha. Varieti ini 
kekal popular dalam kalangan petani sehingga tahun 2000 dan 

liputannya merosot akibat wabak penyakit 
hawar daun bakteria. Varieti padi Seberang 
diisytiharkan pada tahun 1984 yang 
rintang pada perosak benah perang yang 
juga merupakan varieti popular selepas 
MR 84 (Gambar 3). Pada tahun 1984, tiga 
varieti diisytiharkan iaitu Manik, Muda 
dan Seberang yang disyorkan di kawasan 
jelapang seperti Kerian Sg. Manik, MADA 
dan Seberang Perai. Penerimaan varieti 
telah meliputi sekitar 19.7% di kawasan 
jelapang tersebut sejak tahun 1987 dan 
liputan menurun kepada 0.1% pada tahun 
1999. 

Varieti padi MARDI yang diperkenalkan sekitar 1990 – 2000
Kesesuaian terhadap kaedah tabur terus dan penggunaan mesin 
penuaian merupakan elemen utama dalam pembangunan varieti 
padi baharu. Pemilihan ciri fenotipik varieti menjurus kepada 
pokok yang renek, peratus percambahan yang tinggi, matang 
awal, tangkai panjang dan biji padi yang berat. Antara varieti 
yang diperkenalkan ialah MR 103, MR 106, Pulut Hitam 9, 
MR 123, MR 127, MR 159, MR 167, MR 185, MR 211 dan MRQ 50 
(Gambar 4). Varieti MR 167 merupakan antara varieti popular 
pada masa itu dengan liputan penanaman melebihi 20 musim di 
jelapang padi Semenanjung Malaysia. Baka ini memiliki tempoh 
matang singkat, rupa bentuk tangkai yang padat dan bilangan 
biji per tangkai yang banyak. Varieti ini mendapat liputan 
sekitar 28% di kawasan jelapang utama pada tahun 2002 dan 
telah meningkat kepada 56.4% pada tahun 2003. Varieti popular 
MR 185 pula diperkenalkan pada tahun 1997 dan ia mempunyai 
ciri ketahanan sederhana rintang terhadap penyakit hawar daun 
bakteria. Penanamannya mendapat liputan sekitar 6.6% pada 
tahun 1997, meningkat kepada 12.6% pada tahun 1999 dan 13.8% 
pada tahun 2000.

Gambar 3. Varieti padi MR 84 merupakan 
antara varieti  yang diterima dengan baik 
oleh pesawah dan ditanam secara meluas di 
Semenanjung Malaysia

Gambar 4. Antara varieti yang diperkenalkan sekitar tahun 1990 – 2000

Varieti padi MARDI untuk penanaman moden (tahun 2000 – 2009)
Fenotipik varieti yang diperkenalkan adalah separa renek, umur 
matang sekitar 100 – 115 hari, tangkai yang panjang dan biji 
padi yang berat, peratus pengisian yang tinggi dengan purata 
hasil sekitar 7 – 8 t/ha. Kualiti beras yang panjang dan tirus 
serta nasi yang sederhana keras turut dititikberatkan. Antara 
varieti yang diperkenalkan ialah MR 219, MR 220, MRQ 74 dan 
MR 232 (Gambar 5). MR 219 diperkenalkan khusus untuk kaedah 
penanaman tabur terus dan mendapat liputan di jelapang padi 
utama sekitar 28% pada tahun 2002 dan telah meningkat kepada 
56.4% pada tahun 2003. Baka ini terus mendapat perhatian 
dalam kalangan petani menyebabkan liputan baka ini meningkat 
daripada 66.8% pada tahun 2004 sehingga melebihi 85% pada 
tahun 2010. Malahan sehingga kini, ia masih ditanam di 
kebanyakan jelapang dengan liputan 15 – 20% dan penanamannya 
melebihi 20 musim.

Varieti MARDI untuk penanaman moden (sekitar tahun 2010 – 
2021)
Sekitar tahun 2010 – 2018, beberapa varieti diperkenalkan yang 
terdiri daripada varieti padi biasa, padi wangi, padi warna 
dan padi khusus untuk masalah padi angin. Objektif baik baka 
varieti tertumpu kepada peningkatan hasil dan penambahbaikan 
kerintangan terhadap penyakit dan perosak utama seperti 
penyakit karah, penyakit hawar daun bakteria dan serangga benah 
perang. Ciri fenotipik seperti pokok rendah, matang awal (sekitar 
105 – 115 hari) dan kualiti beras yang memenuhi cita rasa pasaran 
tempatan diberi keutamaan. Antara varieti yang diperkenalkan 
ialah MR 253, MR 263, MR 220-CL1, MR 220-CL2, MRM 16, MR 
269, MRQ 76, MRQ 88, MARDI Merah 98, MARDI Siraj 297, 
MARDI Sempadan 303 dan MARDI Sempadan 307.
	 MR 253 mempunyai respons yang baik dari segi hasil 
berbanding dengan varieti popular MR 219 di sawah bermasalah 
separa organik di Sawah Sempadan Selangor dengan purata 
hasil 5 – 7 t/ha. Ia juga rintang kepada penyakit bintik perang 
yang menjadi masalah utama di kawasan tanah organik (OCM) 
terutamanya di Sawah Sempadan, IADA Barat Laut Selangor. 
Selain itu, varieti padi yang dinamakan teknologi padi Clearfield 
telah diperkenalkan pada tahun 2016 iaitu padi MR 220-CL1 dan 
MR 220-CL2 untuk menangani masalah padi angin. Teknologi 
Clearfield telah berjaya mengurangkan padi angin sehingga 
100% dalam tempoh empat musim selepas pengisytiharan dan 
mendominasi liputan penanaman varieti di dalam negara sehingga 
65% pada tahun 2015. 
	 MARDI Sempadan 303 dan MARDI Sebernas 307 
diperkenalkan pada tahun 2018 di IADA Barat Laut Selangor. 
Varieti ini mampu mencapai hasil 10 t/ha di kawasan tersebut 
dan 8 – 9 t/ha di kawasan Jelapang MADA. Kedua-dua varieti 
ini mempunyai kelebihan kerintangan kepada penyakit karah 
dan mempunyai kesesuaian yang spesifik untuk penanaman di 
jelapang. Varieti padi MARDI Sempadan 303 didapati mempunyai 

Gambar 5. (a) Varieti padi MR 219 antara varieti yang diterima dengan baik sehingga pernah 
melebihi 90% keluasan penanaman di Semenanjung Malaysia (b) Varieti padi spesialti MRQ 74 
dengan kualiti nasi yang setanding dengan jenis beras basmati import

Gambar 7. Teknologi penanaman padi hibrid yang terdiri daripada (a) varieti padi hibrid tempatan 
yang dinamakan sebagai Kadaria 1 dan (b) petak pengeluaran benih hibrid Kadaria 1

kesesuaian untuk ditanam di kebanyakan jelapang padi. Manakala 
MARDI Sebernas 307 mempunyai respons hasil yang lebih baik di 
kawasan sawah subur seperti di kawasan MADA. 
	 Pembangunan varieti spesialti dilaksanakan bagi 
menghasilkan kepelbagaian varieti spesialti seperti padi wangi, 
padi warna dan mempunyai ciri-ciri premium dan berhasil tinggi 
(4 – 5 t/ha), rintang perosak dan penyakit dan matang kurang 120 
hari. Beberapa vareti spesialti telah diperkenalkan untuk tujuan 
pasaran tempatan seperti pengenalan kepada varieti padi warna 
yang kaya dengan antioksidan (MRM 16 dan MRQ 98) dan padi 
wangi (MRQ 76 dan MARDI Wangi 88) untuk tujuan komersial 
dan mengurangkan kebergantungan terhadap beras wangi import. 
	 MARDI juga telah menerokai teknologi padi hibrid dan 
memperkenalkan varieti padi hibrid pertama pada tahun 2019 
yang dinamakan sebagai Kadaria 1 yang diperkenalkan berserta 
dengan pakej pengurusan teknologi yang lengkap serta kaedah 
pengeluaran benih F1 secara komersial (Gambar 7). Kadaria 1 
merupakan 100% varieti hibrid tempatan dengan kelebihan hasil 
> 20% berbanding dengan MR 297. Dengan kelebihan heterosis 
hasil pada varieti hibrid, Kadaria 1 adalah disyorkan untuk 
ditanam di kawasan sederhana subur untuk meningkatkan lagi 
produktiviti di kawasan tersebut. 

Impak varieti MARDI kepada industri padi 
Pengenalan varieti MARDI telah memberi impak yang ketara 
kepada peningkatan hasil yang ketara (Gambar rajah 2). Sekitar 
1960-an purata hasil hanyalah sekitar 2 – 3 t/ha, meningkat 
kepada 4 – 5 t/ha pada tahun 1970-an dan pada masa kini, purata 
hasil bagi varieti terkini ialah 7 – 10 t/ha. Amalan kultur dan 
penanaman padi juga telah berubah dari satu musim kepada 
dua musim penanaman dalam tempoh setahun sama ada dengan 
kaedah mencedung dan kaedah tabur terus serta disesuaikan 
dengan penggunaan mesin penabur bagi memudahkan lagi kerja-
kerja di sawah.

	 Penanaman varieti yang rintang terhadap penyakit dan 
perosak dapat mengatasi wabak serangan. Pendekatan ini dapat 
mengurangkan kerugian hasil 30 – 50% akibat serangan penyakit. 
Varieti padi MR 263, MR 269, MARDI Siraj 297, MARDI Sempadan 
303 dan MARDI Sebernas 307 Sempadan merupakan antara varieti 
untuk menggantikan MR 219 serta mengekang serangan penyakit 
karah. Dua varieti padi yang toleran kepada racun herba telah 
diperkenalkan iaitu MR220-CL1 dan MR220-CL2 yang bertujuan 
untuk menangani masalah padi angin. Ia diperkenalkan bersama 
dengan pakej pengurusan dan digunakan pada sawah petani yang 
mempunyai masalah serangan padi angin melebihi 30%. 
	 Kebergantungan kepada varieti padi spesialti import juga 
dapat dikurangkan dengan pengenalan tiga varieti padi wangi 
iaiu MRQ 74, MRQ 76 dan MRQ 88. Dianggarkan Malaysia 
mengimport sekitar 200,000 tan metrik beras wangi setahun. 
Bawah Rancangan Malaysia Kesebelas, varieti padi wangi MRQ 74 
dan MRQ 76 telah dikomersialkan bawah Projek EPP9 bersama 
beberapa syarikat peneraju. 
	 Penerimaan petani ke atas varieti MARDI adalah sangat 
positif dan sentiasa mendapat perhatian apabila sesuatu varieti 
baharu diisytihar. Secara amnya, lebih daripada 90% varieti 
yang ditanam di kawasan jelapang padi di Semenanjung 
Malaysia diliputi oleh varieti yang dibangunkan oleh MARDI. 
Berdasarkan data Perangkaan Padi Malaysia Tahun 2015 (Jabatan 
Pertanian Malaysia), peratus liputan penanaman varieti MARDI 
di Semenanjung Malaysia (jelapang dan luar jelapang) ialah 
99.1% (520,680 ha) manakala varieti lain ialah 0.1% (745 ha). 

Gambar rajah 2. Potensi hasil dan tempoh matang varieti MARDI yang telah diisytihar dari tahun 
1964 – 2018

Antara varieti popular yang ditanam ialah MR220-CL2 (53.8%), 
MR 219 (16.7%) dan MR 263 (16.9%). Selain itu, didapati 
varieti padi wangi MARDI juga mendapat penerimaan yang 
mana sebanyak 0.1% (490 hektar) varieti MRQ 76 ditanam di 
Semenanjung Malaysia. 

Isu dan cabaran
Perubahan cuaca global menyebabkan beberapa fenomena global. 
Antara yang paling ketara ialah fenomena El Nino pada tahun 
2016 menyebabkan pengurangan kepada produktiviti pengeluaran 
padi negara. Keperluan kepada varieti yang toleran kepada 
tekanan abiotik seperti kemarau, tahan suhu tinggi dan toleran 
kepada keadaan terendam yang disebabkan oleh masalah banjir 
perlu diberi keutamaan.
	 Kemunculan penyakit baharu seperti penyakit bulir bakteria 
yang disebabkan oleh bakteria Burkholderia glumae perlu diberi 
perhatian. Insiden awal serangan bulir bakteria telah dikesan di 
kawasan IADA Kerian Perak pada tahun 2016 yang menyebabkan 
kehilangan hasil 20 – 30% di kawasan tersebut. Varieti yang 
toleran kepada penyakit ini juga agak terhad. Penyakit hawar 
daun bakteria juga dilihat sebagai ancaman kepada pesawah. Pada 
tahun 2016, masalah serius serangan ini dilaporkan di Barat Laut 
Selangor ke atas varieti padi MR 284. 

Kesimpulan
Pembangunan varieti padi oleh MARDI telah menyumbang 
kepada perkembangan industri padi dan beras negara melalui 
implementasi sistem penanaman dua musim setahun di kawasan 
skim pengairan bersama pembaikbakaan varieti yang matang awal 
dan tidak sensitif kepada fotokala. Pembaikbakaan varieti yang 
spesifik kepada suatu permasalahan seperti varieti padi toleren 
kepada racun herba merupakan teknologi yang memberikan 
impak tinggi untuk mengatasi masalah serangan padi angin 
di negara ini. Padi spesialti juga dilihat memberikan peluang 
kepada penerokaan pasaran tempatan dan berpotensi untuk 
dikembangkan untuk pasaran import. Penambahbaikan suatu 
varieti perlulah selari dengan perkembangan industri seperti 
pembangunan varieti untuk kawasan tekanan abiotik dan kawasan 
titik panas penyakit dan perosak yang merupakan keperluan 
untuk masa hadapan. Proses pembangunan perlu dilaksanakan 
secara in situ supaya pemilihan populasi bersegregasi dan titisan 
generasi awal lebih tepat dan berupaya beradaptasi dengan baik. 

Ringkasan
Sebelum tahun 1969, kebanyakan pesawah menanam varieti padi 
tradisional yang sensitif kepada fotokala, matang lewat dan hanya sesuai 
untuk ditanam pada musim utama sahaja. Setelah MARDI ditubuhkan, 
program pembaikbakaan varieti padi baharu dipergiatkan yang memberi 
tumpuan kepada baik baka varieti tidak sensitif fotokala, sesuai untuk 
kaedah membanting secara manual dan sesuai untuk penanaman dua 
musim setahun. Sekitar 1980-an, varieti padi yang matang awal diberi 
keutamaan yang disesuaikan dengan kaedah sistem benih tabur terus dan 
mekanisasi. Sekitar tahun 2000 hingga kini, pembangunan kepada varieti 
moden memberi fokus kepada ciri hasil tinggi dan rintang kepada perosak 
dan penyakit yang bersesuaian dengan amalan pertanian yang intensif. 
Sebanyak 50 varieti padi diperkenalkan yang mana 37 varieti padi biasa 
dan selebihnya adalah varieti padi pulut, padi wangi, padi warna, padi 
toleran racun herba dan hibrid. Secara amnya, varieti yang diisytiharkan 
telah mendapat liputan penanaman yang meluas di kawasan jelapang yang 
telah memberikan impak kepada industri padi negara dari segi peningkatan 
hasil, perubahan amalan pengurusan tanaman, pengurusan wabak perosak 
dan penyakit, pengurusan padi angin dan varieti spesialti untuk pasaran 
eksport. Namun demikian, industri padi negara juga berhadapan dengan 
isu dan cabaran berkaitan dengan perubahan iklim, tekanan biotik, terdapat 
kawasan sawah yang masih kurang produktif dan purata hasil yang semakin 
mendatar. Pembangunan varieti pada masa hadapan akan menumpukan 
kepada penjanaan varieti berasaskan kepada permasalahan di kawasan 
jelapang, varieti yang sesuai untuk kawasan di luar skim pengairan, toleran 
kepada faktor abiotik dan biotik dan varieti yang bernilai tinggi untuk 
produk premium.

Summary
Before 1969, most of the farmers were cultivating traditional rice varieties 
which are photoperiod sensitives, long maturation period and suitable 
for cultivation in main seasons only. After MARDI establish, the rice 
breeding programme become intensified which focused on rice variety that 
insensitive to photoperiod, suitable for manual threshing and suitable for 
double cropping cultivation. In 1980s, rice variety with short maturation is 
a priority which was then adapted to seed broadcasting method and suited 
with mechanisation. From the year 2000 and forward, modern varietal 
development is focused on high yielding and resistance to pests and diseases 

and suitable to highly intensive agricultural practices. A total of 50 varieties 
have been introduced which includes 37 inbred varieties whereas others are 
glutenous, specialty rice, coloured rice, herbicide tolerance and hybrid. In 
general, the released varieties have occupied mostly in rice granaries which 
give a significant contribution to the national rice industry in terms of yield 
increment, shifting in crops management, pests and diseases management, 
weedy rice management and specialty rice for exports. However, Malaysian 
rice industries are faced with issues and challenges related to climate 
changes, biotic stresses, some rice areas are non-productive and yield 
plateaued. In the future, varietal development will be focused on breeding 
new varieties according to constraints in rice granaries, a variety suitable for 
non-irrigated areas, tolerance to abiotic and biotic factors and a high values 
variety for premium products.

Pengarang
Elixon Sunian @ Elixson Sulaiman
Pusat Penyelidikan Padi dan Beras, MARDI Seberang Perai
13200 Kepala Batas, Pulau Pinang
Asfaliza Ramli (Dr.) dan Rahiniza Kamaruzaman
Pusat Penyelidikan Padi dan Beras, Ibu Pejabat MARDI
Persiaran MARDI-UPM, 43400 Serdang, Selangor
Mohd Solihen Jamal dan Shamsul Amri Saidon
Pusat Penyelidikan Padi dan Beras, MARDI Seberang Perai
13200 Kepala Batas, Pulau Pinang




